
আৰু এটি গুপুত বাসনা অন্তৰত

উঠিছে উথলি,—কতকাল মনে মনে

পালিছিলোঁ আশা, ৰণত বীৰেন্দ্ৰ নাম

লভিম এদিন বুলি; শত্ৰু দলনত

বাহুবলে সাৰ্থকতা লভিবৰ গুণে

কত ভাৰ পালিছিলোঁ এই হৃদয়ত,

কত ভাৰ উঠিছিল বিৰিঙ্গি সিদিন;

তেজেৰে বোৱাই নই আঁখি তিৰিপিতি

লভিম এদিন বুলি বান্ধিছিলোঁ যিবা

কঁকালত তৰোৱাল মোৰ। আজি সেই

বাসনাৰ পূৰ্ণদিন চাপিছে ওচৰ,

চাপিছে বাঞ্ছিত ফল সেই সাধনাৰ,

মুগ্ধকাৰী স্নিগ্ধপ্ৰভা অমিয়া সুখৰ,

বিয়াপিছে হৃদয়ত পৰাণ জুৰাই,

আগন্তুক সৰ্ব্বসিদ্ধি, বিধিৰ বিধানে,

চাপিছে ওচৰ দেখি! অপাৰ আনন্দ

হিয়াত নধৰে মোৰ!

সৈন্যগণ।—জয় গদাধৰ জয়!

জয় ভাবীৰাজ জয়!

গদাধৰ।—মুহুৰ্ম্মুহু জয়ধ্বনি

উচ্চাৰিছে যত, উথলি উঠিছে তত

দেহ-মন-প্ৰাণ, প্ৰতিপলে প্ৰতিপদে,

ৰণ-উদ্দেশত! —বজোৱা, বজোৱা ঘনে,

বজোৱাঁ ৰণৰ চেৱে, বজোৱাঁ তালত,

